
Bosna i Hercegovina

Federacija Bosne i Hercegovine

Bosansko-podrinjski kanton Goražde

MINISTARSTVO ZA BORAČKA PITANJA
P R A V I L N I K

o uslovima i  načinu odobravanja bespovratnih novčanih sredstava  

za stimulisanje zapošljavanja i samozapošljavanja  pripadnika boračkih populacija

Goražde, novembar 2008.godine

Na osnovu člana 56. Zakona o organizaciji  organa uprave u Federaciji BiH  („Sl. novine F BiH „ broj: 35/05) i člana 28. Zakona o pravima branilaca i članova njihovih porodica u Bosansko- podrinjskom kantonu Goražde Ministar za boračka pitanja BPK Goražde d o n o s i: 

P R A V I L N I K

o uslovima i  načinu odobravanja bespovratnih novčanih sredstava  

za stimulisanje zapošljavanja i samozapošljavanja  pripadnika boračkih populacija
I    OPĆE ODREDBE

          Član 1.

Ovim Pravilnikom  određuju se  uslovi i način za  odobravanje bespovratnih novčanih sredstava za stimulisanje zapošljavanja i samozapošljavanja demobilisanih boraca, ratnih vojnih invalida i članova porodica šehida i poginulih boraca, koja će biti odobrena  za finansiranje  projekata za otvaranje radnih mjesta kroz pokretanje ili proširenje proizvodno – uslužnih djelatnosti  demobilisanim borcima, ratnim vojnim invalidima, te članovima porodica šehida i poginulih boraca kao i udruženjima/fondacijama koja okupljaju boračku populaciju ( u daljem tekstu: lica iz člana 1. Pravilnika). 

Član 2.

Pravo na dodjelu novčanih sredstava   za stimulisanje zapošljavanja i samozapošljavanja  mogu ostvariti lica iz člana 1. ovog Pravilnika i to:

1. odobravanjem  novčanih sredstava Fondacijama ili Udruženjima boračkih populacija  na osnovu projekata  kojim se planira pokretanje ili proširenje  poslovne djelatnosti ili za nabavku opreme.

2. odobravanjem novčanih sredstava  fizičkim licima, na osnovu projekata samozapošljavanja.

Član 3.

Ministarstvo za boračka pitanja Bosansko- podrinjskog kantona Goražde ( u daljem tekstu Ministarstvo) dužno je objaviti  Javni poziv za ostvarivanje ovog prava.  

II- POSTUPAK DODJELE SREDSTAVA 

Član 4.

Kandidati za korištenje bespovratnih sredstava  projekte  za zapošljavanje i samozapošljavanje  u skladu sa Javnim pozivom dostavljaju na adresu Ministarstva za boračka pitanja sa naznakom „Komisiji za ocjenu projekata za zapošljavanje i samozapošljavanje „.

Član 5.

Ocjenu projekata donosi tročlana komisija koju imenuje Ministar za boračka pitanja (u daljem tekstu  Ministar) za svaku budžetsku godinu.

U komisiju se obavezno imenuje jedan predstavnik Ministarstva  koji će obavljati tehničke poslove i pripremu sjednica komisije.

Komisija razmatra dostavljene zahtjeve, utvrđuje ispunjenost općih uslova, vrši opservaciju faktičkog stanja na terenu, te donosi procjenu i ocjenu projekata (POZITIVAN ili NEGATIVAN) sa obrazloženjem ocjene, za svaki projekat posebno. Uz obrazloženje, komisija može da navede i određene prijedloge, sugestije, preporuke, vlastita zapažanja i sl.

Ocjenu POZITIVAN može dobiti Projekat koji, prema procjeni komisije, ima minimum realnih mogućnosti za uspješnu realizaciju i održivost.

Ocjenu NEGATIVAN će dobiti Projekat koji, prema procjeni komisije, ne sadrži ni minimum realnih mogućnosti za uspješnu realizaciju niti održivost.

Član 6.

Komisija radi u sjednicama  koje saziva predsjednik komisije, a u njegovom odsustvu jedan od članova kojeg on ovlasti.

Rad komisije je javan, a pravovaljane odluke donosi samo većinom glasova od ukupnog broja svojih članova. 

Član 7.

Na sjednici komisije se vodi zapisnik kojeg potpisuje predsjednik komisije.

Član 8.

Predsjednik komisije može po potrebi na sjednicu pozvati pojedina stručna lica radi konsultacija ili davanja objašnjenja po pojedinim pitanjima koja su predmetom rada na tim sjednicama.

Član 9.

Komisija je dužna podnositi izvještaje Ministru za boračka pitanja za period koji je utvrđen rješenjem o imenovanju.

Predsjednik komisije dužan je Ministru  prezentirati prijedloge  komisije neovisno od ličnog mišljenja.

Ocjenu projekata komisija je dužna donijeti najkasnije u roku od 30 (trideset)  dana  od dana zaprimanja zahtjeva- projekta.

Član 10.

Ministar za boračka pitanja, donosi konačnu odluku o odabiru pojedinih projekata, odnosno Rješenje o dodjeli bespovratnih novčanih  sredstava za stimulisanje zapošljavanja i samozapošljavanja lica iz člana 1. ovog Pravilnika.

III- USLOVI I KRITERIJI ZA DODJELU SREDSTAVA  

Član 11.

Bespovratna novčana sredstava na ime zapošljavanja i samozapošljavanja  lica iz člana 1. ovog Pravilnika, odobravat će se pravnim i fizičkim licima koja zadovoljavaju uslove utvrđene ovim Pravilnikom, i kojima je Projekat zapošljavanja ocjenjen kao POZITIVAN.

Član 12.

Opći kriteriji za odobravanje bespovratnih sredstava na ime zapošljavanja i samozapošljavanja lica iz člana 1. ovog Pravilnika su:

ZA FIZIČKA LICA

1. da pripadaju kategorijama lica iz člana 1. ovog Pravilnika;

2. da se projektom  planira samozapošljavanje kroz pokretanje vlastite poslovne djelatnosti ili u saradnji sa drugim privrednim subjektom;

3. da se nalaze na evidenciji nezaposlenih lica kod Službe za zapošljavanje BPK Goražde;

ZA PRAVNA LICA

1. registracija fondacije /udruženja koje okuplja boračke populacije;

2. da se projektom planira pokretanje ili proširenje poslovne djelatnosti ili nabavka opreme;

Član 13.

Visina  sredstava na ime zapošljavanja iznosi do 7.000 KM po novouposlenom radniku, za fizička lica.

 Visina  sredstava na ime zapošljavanja lica iz člana 1. Pravilnika, proširenja poslovne djelatnosti ili nabavke opreme, za fondacije ili udruženja boračkih populacija iznosi do 100.000 KM, bez obzira na broj novouposlenih radnika.

Član 14.

Dokumenta koja dostavljaju podnosioci zahtjeva  za dodjelu bespovratnih sredstava na ime zapošljavanja i samozapošljavanja su: 

Obavezna dokumentacija potrebna za fizička lica:

· Zahtjev  za bespovratna novčana sredstva u kojem se navodi traženi iznos bespovratnih novčanih sredstava i namjena;

· PROJEKAT ZAPOŠLJAVANJA (načelno sadrži:  poslovni plan, stručne kvalifikacije, vlastiti kapaciteti,  plan investiranja, izjava o uspješnosti projekta i sl.);

· Ovjerena izjava o periodu, za koji se korisnik sredstava samovoljno briše sa evidencije Službe za zapošljavanje, a koji ne može biti manji od 2 godine i 6 mjeseci; 

· Dokaz o mjestu prebivališta-boravišta;

· Ovjerena kopija  lične karte;
· Ostali dokumenti za koje se smatra da mogu biti od značaja za ocjenu  zahtjeva;
Dodatna dokumentacija potrebna za fizička lica kada se planira zapošljavanje u saradnji sa drugim privrednim subjektom:

· Bilans stanja i bilans uspjeha  za predhodnu godinu poslovanja;

· Izjava o postojećim (kreditnim ili lizing) zaduženjima;

· Potvrda o stanju poreskih obaveza ne starija od tri mjeseca (izdata od strane porezne uprave);

· Potvrda o stanju obaveza prema Fondu PIO i Fondu zdravstvenog osiguranja, ne starije od tri mjeseca.

· Ostali dokumenti za koje se smatra da mogu biti od značaja za ocjenu  zahtjeva.

Obavezna dokumentacija potebna za udruženja/fondacije: 

· Zahtjev  za bespovratna novčana sredstva u kojem se navodi traženi iznos bespovratnih novčanih sredstava i namjena; 

· PROJEKAT ZAPOŠLJAVANJA (načelno sadrži: poslovni plan, plan investiranja, opis djelatnosti, procjena tržišta, izjava o uspješnosti projekta, broj trenutno uposlenih radnika i broj novih radnih mjesta koja se planiraju otvoriti, i sl.);

· Registracija udruženja/fondacije;
Dodatna dokumentacija za udruženja/fondacije koje već imaju registrovanu poslovnu djelatnost:

· Bilans stanja i bilans uspjeha poslovnog subjekta za predhodnu godinu poslovanja;

· Izjava o postojećim (kreditnim ili lizing) zaduženjima;

· Potvrda o stanju poreskih obaveza ne starija od tri mjeseca (izdata od strane porezne uprave);

· Potvrda o stanju obaveza prema Fondu PIO i Fondu zdravstvenog osiguranja, ne starije od tri mjeseca.

· Ostali dokumenti za koje se smatra da mogu biti od značaja za ocjenu  zahtjeva.

Član 15.


Komisija ima pravo zatražiti  dodatnu dokumentaciju ukoliko smatra da bi određene činjenice mogle bitnije uticati na donošenje konačne ocjene projekta.


Komisija po potrebi može obaviti razgovor sa podnosiocima zahtjeva radi dodatnih pojašnjenja, prikupljanja činjenica i sl., a sve u cilju donošenja pravilne ocjene Projekta.

Član 16.

Ministarstvo zadržava pravo da odobrena sredstva ne doznači odmah u punom iznosu, već da to može učiniti u anuitetima, a sve u cilju praćenja pravilnog toka investiranja.

Član 17.

Prioritet u dodjeli bespovratnih sredstava nad fizičkim licima imaju uduženja boračkih populacija i fondacije registrovane za pružanje pomoći borcima i članovima njihovih porodica ili privredni subjekti čiji su osnivači udruženja / fondacije.

V
PRELAZNE I ZAVRŠNE ODREDBE

Član 18.

Pripadnici boračke populacije koji ostvare pravo na dodjelu bespovratnih sredstava po ovom Pravilniku potpisuju Ugovor o dodjeli sredstava sa Ministarstvom i skidaju se sa evidencije nezaposlenih lica kod Službe za zapošljavanje BPK Goražde, na period utvrđen Ugovorom o dodjeli sredstava.

Član 19.

Izmjene i dopune ovog Pravilnika se vrše na način i po postupku koji važi za  njegovo donošenje.

Član 20.

Tumačenje odredaba ovog Pravilnika daje Ministar za boračka pitanja.

Član 21.

Odredbe Zakona o upravnom postupku ( «Službene novine FBiH» broj: 2/98 ) primjenjuju se u svim pitanjima koja nisu uređena posebnim zakonom i ovim Pravilnikom.

Član 22.

Ovaj Pravilnik stupa na snagu danom donošenja, a naknadno će se objaviti u «Službenim novinama BPK Goražde».

Stupanjem na snagu ovog Pravilnika prestaje da važi Pravilnik o uslovima i 

načinu odobravanja bespovratnih novčanih sredstava  za stimulisanje zapošljavanja i samozapošljavanja  demobilisanih boraca, ratnih vojnih invalida i članova porodica poginulih boraca (Sl. novine BPK br. 13/07).

MINISTARSTVO ZA BORAČKA PITANJA

                   BPK GORAŽDE

         M I N I S T A R 

                                                                                                                       Admir Pozderović, prof.
Broj: ___________________________ 

____.____.2008.godine

